Кайчан булыр бу фатир? 

//ЛИЛИЯ НУРМӨХӘММӘТОВА// 

Министрлар Кабинетында торак төзелешенә багышланган видеокиңәшмә атна саен уздырыла. Төзелешкә катнашы булган җитәкчеләр Президент яки Премьер-министр каршында хисап тота. Соңгы киңәшмә алдагыларыннан шактый аерылып торды. 

Моңа кадәр буш вәгъдә​ләр белән ышандырып килгән җитәкчеләрне республика башлыгы “утлы таба”га бастырды. Рөстәм Миңнеханов еллык төзелеш йөкләмәсенә аяк чалучыларга планны тормышка ашыру өчен санаулы көннәр бирде. “Сезнең 20 көнләп вакытыгыз бар. Моңа кадәр үзе​гезне күрсәтә алмадыгыз, шушы көннәрдә булса да эшләп күрсәтегез”, – диде ул. Чыннан да, быел респуб​ли​када социаль ипотека програм​масы авырдан бара. Казанда хәлләр аеруча мөшкел. Социаль ипотека буенча фатир алыр​га теләп чиратка баскан башкала халкына үз куышларын тиз генә күрү насыйп булмастыр, мөгаен. 11 ай эчендә Казанда нибары 81 мең квадрат метр торак тапшырылган. Бу еллык йөкләмә​нең 21 проценты дигән сүз. Татарстан Президенты каршындагы дәү​ләт торак фондының башкарма директоры Тәлгат Абдуллин, Казанда өстенлекле шартларда 400 мең квадрат метр чамасы фатир төзеп тапшырачакбыз, дип, ел дәвамында ышандырып килде. Тик вәгъ​дәләр үтәлмәс төсле. 

Фатирларны вакытында төзи алмауның төп сәбәбе –җир кишәрлекләренең әзерләнеп куелмавы, алдагы ел өчен башлап куелган объект​ларның бик аз булуы, төзелеш эшенә соңлап керешү, диде​ләр ки​ңәшмәдә. Төзелеш, архитектура һәм то​рак-комму​наль хуҗалык министры Ирек Фәйзуллин белдер​гәнчә, эшкә со​ңарып керешкәнлектән, быел тапшырыласы кайбер йортларны киләсе елга калдырмакчы булалар икән. Чөнки тәүлек әйләнәсе эшләсәң дә, кайбер​ләрендәге эшне 20 көн эчендә башкарып бетерү мөмкин тү​гел. Өй туен зарыгып көткән казанлыларга кабат көтәргә туры киләчәк. Ә менә Фучик урамындагы өч йортны тапшырмакчы булалар. Горький шоссесы урамындагы ике йортны төзү өчен өч сменалы эш оештырмакчылар. Җитәкчеләр әллә кайчаннан бирле әзер бу​лачак дип вәгъдә иткән II Азино, Габишев урамнарындагы йорт​лардан фатир отучылар әле дә булса күчә алмыйча тилмереп йөри. 

Башка муниципаль районнарга килгәндә, социаль ипотека буенча салына торган йортларны ел ахырына кадәр өлгертеп бетерү мөмкинлеге юк түгел. Дөрес, аларда да кайбер мәсьәләләрне хәл итәсе бар. Рөстәм Миңнеха​нов проблемалары булган районнар белән элемтәгә кереп, хәл итү юлларын табарга кушты. 

Төзелеш министры Ирек Фәйзуллин белдергәнчә, 1 де​кабрьгә республикада барлыгы 1 миллион 706 мең квадрат метр торак файдалануга тапшырылган. Шуның 188 мең квадрат метры ноябрь аенда сафка баскан. Ә менә торак фонды аша 11 айда 6341 фатир төзелгән. Бу еллык күрсәткечнең 51,3 проценты гына. 

Ветераннар өчен төзелә торган йортларга килгәндә, 3 декабрьгә республикада чи​ратка баскан 13647 сугыш һәм хезмәт ветераны бар. 11959 ветеранга чиратка куелуы турында хәбәр ителгән. 11730ына фатир өчен акча күчерелгән инде. Пре​зидент белдергәнчә, ветераннарга дип төзелгән фатирлар ки​ләсе ел башына кадәр тапшырылып бетәргә тиеш. Йортлар вакытында әзер булмаган очракта, ветераннарга сәбә​бен аңла​тырга кушты Президент. 

– Безне статистика кызыксындырмый, ялган саннар биреп утырмагыз, торак чынлап тапшырылган булырга тиеш, – диде Президент җыелышта катнашучыларга. – Дәүләт торак фонды директоры һәм муниципаль берәмлек башлыклары, аеруча сез торак тапшыру өчен үзегезнең җаваплы икәнлегегезне онытмагыз. Моңа кадәр вакытыгыз булды, ел ахырындагы аклануларыгызны тыңлап тормаячакмын. 

Президент социаль ипотека буенча Казанда салына торган йортларны төзүдә кемнәр тоткарлыклар тудырганын да ачыкларга кирәклеген белдерде. 

– Безгә кемнең гаепле икә​нен белергә, ачыкларга кирәк. Моңа кадәр без халыкка, еллык йөкләмә үтәләчәк, дип әйтә килдек. Барысы да яхшы кебек тоелды. Димәк, мине кемнәрдер алдалаган, – диде Рөстәм Миңнеханов, залда​гыларга мөрәҗәгать итеп. 

Казан мэры үз чиратында Президентка сәбәпләрне аң​латырга тырышты. “Мин җаваплылыкны үз өстемнән тө​шерергә җыенмыйм. Ләкин шулай да хәлне аңлатасым килә. Йортлар төзү бер көнлек тө​зе​леш оешмаларына йөкләнгән. Торак фонды алар​ны җиңүче дип таныган. Бу оешмалар конкурста катнашкан вакытта арзан бәя күрсәткәннәр, әмма со​ңын​нан ачыкланганча, мондый эшләрне башкарырга сә​ләтле булып чыкмадылар”, – диде ул. 

– Шәһәр бу подрядчыларны кабул итеп финанслаган икән, барыгыз да җаваплы, – диде Президент. – Капиталь ремонт барышында да тендер узучылар үз хезмәтләрен башкара алмаган иде бит инде. Үз эшенә җаваплы караган подрядчыларны гына кертергә дип гел әйтә киләбез. Ашыгып эшләп, фатирларның сыйфаты турында онытмагыз тагын. Без кешеләрне ышандырдык. Сез барыгыз да моңа җаваплы. Фондның иганәчеләр советы рәисе буларак мин дә халык каршысында җавап бирергә тиеш, – диде Президент, җитәкчеләрне тәнкыйтьләп. 

Эшне җиренә җиткереп башкара алмаучыларга кәнә​филәреннән колак кагарга туры килмәгәе. 

Рөстәм Миңнеханов бу җыелышта чиратта торучыларны вакытында куышлы булдыру мәсьәләсен генә кү​тәрде. Ләкин социаль ипотека программасында моның белән генә проблема бетми әле. Шушы торакны сафка ​бастыручы төзүчеләрнең кайберләре ай​ныкын-айга хезмәт хакы алып килгән бер мәлдә, икенчеләре инде ничә айдан бирле хезмәт хакы ала алмыйча тилмерә. Араларында эшләрен ташлап китүчеләр дә бар. Төзүчеләр үз моң-зарларын язып, Президентка хат юллаган. Планны үти алмаган җитәкчеләргә акча тү​ли алмау сәбәпләрен дә аңла​тырга туры килмәгәе... 

